
Numri i lëndës: 2020:083276 

Datë: 08.05.2023 

Numri i dokumentit:     04260768 

C.nr.3121/20        

    

GJYKATA THEMELORE E PRISHTINËS - Departamenti i Përgjithshëm, me 

gjyqtari Përparim Zeka, në çështjen juridike kontestimore të paditësit Sh. S. nga S. e M., 

Komuna e Fushë Kosovës, të cilin e përfaqëson sipas autorizimit A. I., avokat nga Prishtina, 

kundër të paditurës Korporata Energjetike e Kosovës (KEK), me seli në Prishtinë, të cilën 

sipas autorizimit e përfaqëson J. M., jurist i diplomuar, më objekt kontesti, kompensimi i 

dëmit, në shqyrtimin kryesor publik të mbajtur me datë 02.05.2023, me prani të 

përfaqësuesve të palëve ndërgjyqëse, me datë 04.05.2023, mori këtë:                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                       

 

A K T G J Y K I M 

 

I. APROVOHET pjesërisht si e bazuar kërkesëpadia e paditësit Sh. S. nga S. e M., 

Komuna e Fushë Kosovës, DETYROHET e paditura Korporata Energjetike e Kosovës 

(KEK), me seli në Prishtinë, që paditësit në emër të kompensimit të dëmit jo material dhe 

material të shkaktuar si pasoj e lëndimeve të pësuara në vendin e punës e datës 23.01.2009,  

t’ia paguaj shumat si në vijim:   

 

Në emër të dëmit jo material: 

-  për dhembjet fizike, shumën prej.....................................................................8,000.00 euro 

-  për shkak të frikës së përjetuar, shumën prej....................................................5,000.00 euro 

-  për shëmtim trupor, shumën prej......................................................................3,000.00 euro  

Në emër të dëmit material: 

-  në emër te zvogëlimit të aktivitetit punues, shumën prej..................................7,500.00 euro 

-  në emër të ndihmës së personit të tretë, shumën prej .....................................3,600.00 euro 

-  në emër të ushqimin të  përforcuar, shumën prej.............................................3,600.00 euro 

 

II. DETYROHET e paditura që shumat e gjykuara në pikën -I-, të dispozitivit të këtij 

aktgjykimi, të cilat arrijnë në shumë të përgjithshme prej 30,700.00 euro (tridhjetëmijë e 

shtatëqind euro), t’ia paguan paditësit me kamatë e cila vlen si për mjetet e deponuara në 

bankat që operojnë në Kosovë, në afat më tepër se 1 vit, pa destinim të caktuar, duke iu 

llogaritur kamata nga data marrjes së aktgjykimit 04.05.2023, si dhe shpenzimet e 

procedurës, në shumën prej 1,564.00 euro, (njëmijë e pesëqind e gjashtëdhjetë e katër euro), 

të gjitha këto në afat prej 15 ditësh, pas plotfuqishmërisë së këtij aktgjykimi, nën kërcënim 

të përmbarimit.   

 

III. Refuzohet e pa bazuar kërkesëpadia e paditësit përtej shumës së gjykuar si në 

pikën -I-  të dispozitivit të këtij aktgjykimi, ashtu që në emër të shëmtimit trupor, shumën 

prej 2,000.00 euro, në emër të zvogëlimit të aktivitetit punues, shumën prej 8,500.00 euro. 

 

          A r s y e t i m   

 

Paditësi në padi dhe kërkesëpadinë e ushtruar në këtë gjykatë me datë 25.02.2009, 

nëpërmes përfaqësuesit të tij, ka kërkuar nga gjykata që të detyron të paditurën që ta 

kompenson paditësin për dëmin material dhe jo material që ju është shkaktuar paditësit me 

rastin e incidentit të datës 23.01.2009. Aksidenti kishte ndodhur duke shkuar nga vendi i 

punës e deri në vendin ku ishte ndal kombibusi për bartjen e punëtoreve të ndërrimit të natës, 

dhe gjatë rrugëtimit duke u ngritur në ballin e frontit të punës të E-3-P, në një lartësi prej 5-

7 metra ku i njëjti rrëshqet dhe bie në humnerë, ku me ç’rastë merr lëndime të rënda trupore 

duke thyer femorin e këmbës së majtë dhe lëndon kokën me diagnoz Factura diaphysis 

sin.Contusio region thoracoumbalis et capitis, ku shërohet prej datës 24.01.2009 e deri me 

datë 02.02.2009 në Kliniken e Ortopedisë-Traumatoligjisë. Tutje ka shtuar se, nga provat e 

administruara u vërtetua baza juridike e kërkesëpadisë, kjo edhe nga sqarimet e ekspertit të 

punës dhe eksperteve mjekësor, të cilët e vërtetuan përgjegjësin objektive të paditurës dhe 

mbi këtë bazë e njëjta të obligohet që paditësit t’ia kompensoj demin material dhe jo material 

dhe atë: në emër të dhimbjeve fizike shumën prej 8,000.00 euro, në emër të frikës së përjetuar 

shumën 5,000.00 euro, në emër të shëmtimit të shkallës së mesme shumën 16,000.00 euro, 

në emër të ndihmës së personit të tretë 3,600.00 euro, në emër të ushqimit të përforcuar 

shumën 3,600.00 euro, apo në shumën e përgjithshme shumën prej 41,200.00 euro, si dhe në 

emër të shpenzimeve të procedurës shumën prej 1,709.00 euro, duke kërkuar nga gjykata që 

padinë dhe kërkesëpadinë ta aprovoj në tërësi si të bazuar.  

 

E paditura, në përgjigjen në padi dhe në shqyrtimin kryesor përmes përfaqësuesit të 

autorizuar e ka kontestuar kërkesëpadinë e paditësit si për nga baza ashtu edhe nga lartësia, 

me arsyetimin se e paditura nuk mban përgjegjësi për rastin e ndodhur, meqë në cilësinë e 

punëdhënëses, i ka ndërmarrë të gjitha veprimet për t'i plotësuar të gjitha kushtet për punë të 

rregullt në vendin ku ka punuar paditësi, ndërsa lëndimi ka ardhur si pasojë e pakujdesisë së 

paditësit i cili ka rrëshqitur në baltë dhe për shkak të motit të keq (vis major) që është jashtë 

ndikimit të të paditurës. Tutje ka shtruar se, e paditura i ka kontestuar provat e prezantuara 

nga paditësi respektivisht ka paraqitur vërejtje në drejtim të ekspertizës për siguri dhe 

mbrojtje në punë, pasi sipas pohimeve, ekspertiza nuk e ka sqaruar gjendjen, por ka lënë 

dilema të paqarta (sa i përket konstatimit për ndriçim të pamjaftueshëm). Ndërsa, vërejtjet në 

drejtim të ekspertizës mjekësore janë paraqitur sa i përket shkallës së zvogëlimit të aktivitetit 

të përgjithshëm jetësor të shprehur në shkallë prej 25%, si dhe për zvogëlimin e aktivitetit 

punues prej 35% pasi paditësi edhe pas lëndimit, i ka kryer detyrat e njëjta të punës. Nga 

arsyet e theksuara gjykatës i ka propozuar që kërkesëpadinë e paditësit ta refuzoj si të 

pabazuar. 

Shpenzimet e procedurës nuk i ka kërkuar 

Gjykata, me qëllim të vërtetimit të drejtë dhe të plotë të gjendjes faktike lidhur me 

çështjen konkrete juridike, në procedurën e provave të shqyrtimit kryesor - publik të datës 

02.05.2023 bëri administrimin e provave si në vijim: Fletëparaqitjen e fatkeqësisë në punë 

Nr.05 datë 29.01.2009, Fletë Lëshimit datë 02.02.2009, Raportit të Komisionit datë 

28.01.2009, Ekspertizës për siguri dhe mbrojtje në punë datë 29.06.2015, si dhe plotësimin 

e saj, Procesverbalit nga seanca e datës 12.10.2015 sa i përket konstatimit të ekspertit të 

lëmisë së mbrojtjes dhe sigurisë në punë H. M. (i cili ekspert është dëgjuar edhe në seancën 

gjyqësore të datës 12.10.2015 dhe datës 02.05.2023), Ekspertizës mjekoligjore datë 

24.11.2015, të përpiluar nga Dr. V. B. – P., dhe Dr. M. H. - Ortoped, - të cilët ekspert po 

ashtu janë dëgjuar në seancën kryesore dhe kanë dhënë sqarime lidhur me konstatimet në 

ekspertizën e datës 24.11.2015. 

 

Në këtë çështje kontestuese gjykata nxori dhe administroj  prova të  nevojshme dhe  

vlerësoi secilën veç e veç po ashtu dhe të gjitha së bashku me çmuarje të ndërgjegjshme dhe 

të kujdesshme ndaj provave në pajtim me dispozitat e nenit 8 të Ligjit të Procedurës 

Kontestimore (LPK-së), dhe në bazë të rezultatit që rezultojë nga i gjithë procedimi, erdhi në 

përfundim se kërkesëpadia e paditësit është pjesërisht e bazuar për këto arsye: 

 

Nga provat e administruara dhe deklarimet e palëve ndërgjyqëse rezultoi se nuk është 

fakt kontestues që me 23.01.2009 rreth orës 22:00 paditësi duke shkuar nga vendi i punës 

deri në vendin ku ishte ndal kombibusi për bartjen e punëtoreve të ndërrimit, gjatë rrugës 

është rrëzuar dhe ka pësuar lëndim të rëndë trupor. 

 

Si kontestuese për të paditurën është përgjegjësia e saj për kompensimin e dëmit pasi, 

sipas pohimeve, lëndimit i ka kontribuar vetë paditësi për shkak të pakujdesisë, pra deri te 

lëndimi i paditësit ka ardhur pikërisht nga lëshimet e tija dhe jo nga lëshimet e të paditurës. 

Për vlerësimin e fakteve kontestuese lidhur me përgjegjësinë për lëndimin e paditësit, 

gjykata sipas propozimit të palës paditësi, nxori si provë ekspertizën nga lëmi i mbrojtjes dhe 

sigurisë në punë dhe plotësimin e saj të përpiluar nga eksperti H. M., i cili ekspert, pas 

shqyrtimit të shkresave të lëndës: fletëparaqitjes për fatkeqësinë në punë Nr.05, datë 

29.01.2009, dokumentacionit në shkresa të lëndës dhe vizitës në vendin e ngjarjes, ka gjetur 

se: paditësi ditën kritike me urdhëresë të punës të përgjegjësit, pas kryerjes së detyrave të 

punës duke shkuar nga Eskavatori 3-P M., në zhveshtore në B., ka rrëshqitur dhe është 

rrëzuar, duke e thyer këmbën e majtë dhe ka lënduar kokën. Burim i lëndimit në punës është 

shkuarja nga vendi i punës, për në zhveshtore në B., me ç'rast pala paditëse, duke tentuar për 

të kaluar ballin e frontit punues të Eskavatorit 3-P M. ka rrëshqitur nga një lartësi 6-7 metra, 

është rrëzuar dhe ka pësuar lëndim trupor. Shkak i lëndimit është moti i vështirë, koha me 

errësirë (natë ora 22:20) respektivisht mos ndriçimi i rrugës e as sigurimi për përdorim të 

ndonjë mjeti ndriçues-bateri apo fener dhe mos përdorimi i mjeteve personale mbrojtëse 

adekuate rezistente ndaj të rrëshqiturit. Në seancën gjyqësore të datës 02.05.2023, eksperti i 

sigurisë dhe mbrojtjes në ka pune ka sqaruar se, aksidenti në punë ka ndodhur në ndërrimin 

e tretë, përkatësisht diku rreth orës 23:30 min, me ç’rastë krahas errësirës së natës ishte edhe 

moti jashtëzakonisht i vështirë, ashtu që punëdhënësi është detyruar për ti liruar punëmarrësit 

para orarit të punës duke u mbështetur në kushtet e jashtëzakonshme në vendet ku nuk ka 

mundësi objektive për tu siguruar ndriçimi, mirëpo punëdhënësi është i detyruar si në këtë 

rast që punëmarrësit ti pajis me ndriçim konpatibil për tu krijuar ndriçimi i ambientit të punës 

në rastin e shkuarjes në punë dhe anasjelltas. 

 

Për vërtetimin e natyrës së lëndimit, frikës dhe pasojave të lëndimit, gjykata sipas 

propozimit të paditësit ka vendosur për nxjerrjen e provës me ekspertizë mjekësore. Ekspertët 

mjekësor nga lëmi: Ortopedi - Traumatologji Dr. M. H. dhe Psikiatrisë - Dr. V. B., në 

ekspertizën e datës 24.11.2015 kanë konstatuar: Paditësi si pasojë e aksidentit në vendin e 

punës ka pësuar lëndime të rënda trupore me thyerje të indeve të kockës së kofshës së majtë, 

ndrydhje në kokë dhe në pjesën lumbosakrale të shkaktuara nga rënja nga lartësia në 

sipërfaqe të fortë, dhe si pasojë ka përjetuar: 

Dhimbje fizike të intensitetit posaçërisht të rëndë të cilat kane zgjatur 90 minuta; 

Dhimbje fizike të intensitetit të rëndë - të cilat kane zgjatur për 5 ditë, Dhimbje fizike te 

intensitetit të mesëm të cilat kanë zgjatur 7 muaj (4 muaj pas operacionit të parë dhe 3 muaj 

pas operacionit të dytë); Dhimbje fizike të intensitetit të ulët- vazhdon edhe ne ditët e sotme. 

Sa i përket frikës është konstatuar se paditësi ka pësuar: 

Frikë primare e cila ka zgjatur disa sekonda, e shfaqur në momentin e aksidentit (rrëzimit), e 

cilësuar si frikë nga përfundimi fatal apo vdekja. 

Frikë sekondare të intensitetit të lartë e cila ka zgjatur 48 orët e para pas aksidentit, si pasojë 

e reaksionit akut në stres, e shfaqur me shqetësim, zbrazje emocionale si dhe frikë nga 

invaliditeti i mundshëm. 

Frikë sekondare të intensitetit të mesëm - e cila ka zgjatur 2 javë, me vështirësi për t'u 

adaptuar me situatën e re të krijuar pas aksidentit, përfshirë edhe trajtimin hospitalor dhe 

intervenimin kirurgjikal, kjo te i njëjti ka krijuar shqetësim, ankth dhe brengosje për pasojat 

eventuale shëndetësorë. 

Frikë sekondare të intensitetit të ulët -, vazhdon ende herë pas here, ku për shkak të 

ekzaminimeve dhe konsultave të shumta dhe të vazhdueshme mjekësore. 

Shëmtimi trupor është në shkallë të mesme - si pasojë e cikatrikseve (vrajave) post operatore. 

 Zvogëlim të aktivitetit jetësor është në shkallë 25%. (sipas Kapitullit XV pika 200c kufizimi 

i lëvizjeve në nyjën e gjurit në shkallë të lartë si pasojë e thyerjes së ashtit të kofshës 

vlerësohet 20%, kapitulli CV pika 195, Cikatrikset e gjatë dhe të thella në pjesën e kofshës 

5% gjithsej 25%). 

Ndihma e personit të huaj - ka qenë e nevojshme për 36 muaj për shkak të mos ngjitjes së 

ashtit që konsiston në veshmbathje dhe higjienë personale për shkak të pamundësisë së 

qëndrimit në këmbën e lënduar. Ndërsa, Ushqimi i përforcuar - ka qenë i nevojshëm për 36 

muaj, ushqim i pasuruar me proteina, minerale, vitamina, karbohidrate të nevojshme për 

ngjitjen dhe sanimin e ashtit. 

Në bazë të provave të administruara dhe në bazë të ekspertizës për siguri dhe mbrojtje 

në punë dhe plotësimit të saj, të cilave gjykata ia fali besimin në tërësi është vërtetuar se e 

paditura mban përgjegjësinë për lëndimin e paditësit në punë, nuk ka krijuar kushte për siguri 

në punë, mbrojtje të shëndetit të të punësuarve dhe ambientit të punës, Në rastin konkret e 

paditura ka qenë e detyruar që paraprakisht t'i siguroj punëtorit mjetet adekuate, rezistente 

ndaj të rrëshqiturit dhe mjete për sigurimin e ndriçimit adekuat (bateri apo fener). 

 

Pasi që gjykata vërtetoi gjendjen faktike të përshkruar si më lart, se paditësi është 

lënduar gjatë punës dhe ka pësuar lëndim të rëndë trupor, duke përjetuar dhimbje trupore, 

frikë, gjeti se baza juridike e kërkesëpadisë që e paditura të jetë përgjegjëse për ta kompensuar 

dëmin për lëndimin e paditësit në punë, ka mbështetje në dispozitat e nenit 2 par 2.1 dhe 2.2 

të Ligjit mbi mardhëniet e detyrimeve, lidhur me nenin 2 par. 2.10, të Ligjit nr. 2003/19, për 

siguri në punë, mbrojtje të shëndetit të të punësuarve dhe ambientit në punë (i shpallur me 

Rregulloren e UNMIK-ut 2003/33), i cili ligj ka qenë në fuqi në kohën kur ka ndodhur 

fatkeqësia. 

 

Për t’i vërtetuar këto lëndime dhe natyrën e tyre gjykata sipas propozimit të te 

autorizuarit të paditësit, ka caktuar marrjen e provës me ekspertizë mjekësore nga lëmia e 

ortopedisë-trumatologjisë dhe psikiatrisë dhe për ekspert ka caktuar ekspertet mjekësor, Dr. 

M. H. –Ortoped dhe Dr. V. B.– Psikiatër, të cilët kanë dhënë mendimin e tyre profesionale 

me ekspertizën e hartuar me shkrim me datë 24.11.2015. 

 

Me këto prova të administruara gjykata vendosi se në emër të dhimbjeve fizike 

aprovoi kërkesë padinë e paditësit, në shumën prej 8,000.00 euro, emër të frikës së përjetuar 

me rastin e lëndimit shumën prej 5,000.00 euro, emër të shëmtimit trupor shumën prej 

3,000.00 euro, të cilat shuma i vlerësoi si shpërblim të drejtë dhe që i shërben qëllimit të 

shpërblimit, me rastin e lëndimit në punë të paditësit. 

Gjykata, për ta vlerësuar zvogëlimin e aktivitetit punues me propozimin e paditësit 

ka caktuar nxjerrjen e provës me ekspertizën mjekësore të aftësisë punuese, të datës 

24.11.2015, e punuar nga ekspertet Dr. M. H. –Ortoped dhe Dr. V. B.– Psikiatër. Bazuar në 

këtë ekspertizë, gjykata në emër te zvogëlimit të aktivitetit punues, aprovoi kërkesë padinë e 

paditësit, për shpërblim dëmi, në shumën prej 7,500.00 euro, pasi që nga ekspertiza 

mjekësisë, e datës 24.11.2015, konstatohet se paditësi ka një ulje në cilësinë e punës në 

shkallën 25 %, dhe se aftësia e tij punese është permanente e zvogëluar.  

 

Në emër të ndihmës së personit të tretë, gjykata paditësit i ka caktuar kompensimin, 

në shumën prej 3,600.00 euro, si shpërblim i drejtë dhe që i shërben qëllimit të shpërblimit 

sepse paditësi sipas mendimit të dhënë në ekspertizën mjekësore te datës 24.11.2015, është 

konstatuar se përkujdesja  e  personit  tjetër  ka  qenë  e  nevojshme  për  paditësin  në  një  

periudhë kohore për 36 muaj, ndihmë dhe përkujdesje profesionale dhe  jo  profesionale,  për  

të  gjitha  aktivitet e domosdoshme jetësore, për veshmbathje, kujdes të higjienës personale, 

ndihmë në kryerjen e aktiviteteve jetësore.  

 

Në emër të ushqimit të përforcuar, gjykata paditësit i ka caktuar kompensimin në 

shumën prej 3,600.00 euro, si shpërblim i drejtë dhe që i shërben qëllimit të shpërblimit, 

sepse paditësi sipas mendimit të ekspertëve mjekësor të dhënë në ekspertizën mjekësore të 

datës 24.11.2015, ka pas nevojë për ushqim te përforcuar, dhe i njëjti ka qenë i nevojshëm 

në kohëzgjatje prej 36 muajve deri në mjekimin definitiv, i pasur me minerale, vitamina, 

albumina dhe proteina.  

 

Gjykata, vlerëson përfundimisht se për dëmin jo material për paditësin i cili dëm ka 

rezultuar nga aksidenti i pësuar me datë 23.01.2009, në kohën kur paditësi ishte duke shkuar 

në punë, i cili aksident ishte shkaktuar pa dijeninë e tij ku edhe ka pësuar lëndime trupore të 

cilat janë konstatuar me ekspertizën mjekësore të punuar me datë 24.11.2015, të cilës 

ekspertizë gjykata ja falin besimin në tërësi sa i përket dhimbjeve fizike, lëndimeve, frikës 

së përjetuar, shëmtimit trupor, përkujdesjen e personit te tretë dhe ushqimin e përforcuar. 

Andaj lidhur me lartësinë e kërkesë padisë të gjykuar si në dispozitiv të këtij aktgjykimi për 

kategorinë e dëmit dhimbje fizike, frikën e përjetuar shëmtimit trupor, përkujdesjen e 

personit të tretë dhe ushqimin e përforcuar, lartësinë e kërkesës e bazoj në këtë ekspertizë e 

cila është vlerësuar nga gjykata se ka vlerësime profesionale dhe arsye të mjaftueshme për 

t’ia falur besimin të njëjtës me rastin e vendosjes, bazuar në nenin 200 të Ligjit për 

Marrëdhënie Detyrimore (LMD i vjetër).  

 

Pretendimet e të paditurës se nuk ka bazë kërkesë padia e paditësit dhe se e njëjta nuk 

mban përgjegjësi për aksidentin e shkaktuar për gjykatën është e paqëndrueshme ngase për 

dëmin nga sendet apo veprimtari e rrezikshme siç është veprimtaria e të paditurës me energji 

elektrike, nga e cila rrjedh rreziku i shtuar i dëmit dhe e njëjta është përgjegjëse për ambientin 

dhe duhet të përgjigjet pavarësisht nga faji i saj me veprim apo me mos veprim. Siç parashihet  

me nenin 154, paragrafi 2 i LMD-së, në të cilin përcaktohet se: “Për dëmin nga sendet apo 

nga veprimtaritë, nga të cilat rrjedh rreziku i shtuar i dëmit për ambientin përgjigjet 

pavarësisht nga faji”. Nga e cila dispozitë ligjore krijohet baza juridike e kërkesëpadisë së 

paditësit, bazuar edhe në përgjegjësin e të paditurës sipas vërtetimit të gjendjes faktike e cila 

është vërtetuar dhe vlerësuar më lartë nga ekspertiza e mbrojtjes dhe sigurisë në punë dhe 

plotësimin e saj të përpiluar nga eksperti H. M., të cilës ekspertizë gjykata me rastin e 

vendosjes sa i përket bazës së padisë ia fali besimi në tërësi sepse e njëjta është në 

përputhshmëri me shkresat tjerat të lëndës dhe në të cilat ka arsye me të dhëna profesionale 

dhe shkencore, andaj gjykata ia fali besimin.   

 

Gjykata, refuzoj pjesën e kërkesëpadisë që ka të bëjë për tej shumës së gjykuar dhe 

atë,  në emër të shëmtimit trupor, shumën prej 2,000.00 euro, në emër të zvogëlimit të 

aktivitetit punues, shumën prej 8,500.00 euro. Gjykata konsideron se shumat e gjykuara si në 

dispozitiv të këtij aktgjykimi, paraqesin një statisfakcion moral dhe shpagim real për format 

e dëmeve të pësuara të paditësit, lëndimet dhe pasojave duke marre parasysh edhe kriteret e 

parapara me dispozitën e nenit 200 te LMD-së, standardin jetësor të qytetarëve të Kosovës 

dhe praktikën e deritanishme të Gjykatave të Kosovës.  

Vendimin mbi kamatën gjykata e bazoi në nenin 277 të LMD-së, duke filluar nga dita 

e marrjes së këtij aktgjykimit datë 04.05.2023, sepse pala paditëse për dëmin dhe lartësinë e 

tij, ka ra në dijeni ne momentin kur gjykata ka vendosur dhe nga ai moment kërkesa e 

paditësit për kompensim dëmi është bërë e kërkueshme dhe konsiderohet se e paditura ka ra 

në vonesë për përmbushjen e detyrimit.   

 

Vendimin qe pala e paditur ti bartë shpenzimet e procedurës, gjykata e ka mbështetur 

në dispozitat ligjore të neneve 449 dhe 452 të LPK-së, sipas së cilës paditësit i pranohen 

shpenzimet në shumë prej 1,564.00 euro, dhe atë në emër të përpilimit të padisë 104.00 euro, 

për takës gjyqësore 15.00 euro, për ekspertizën mjekësore shumën prej 200.00 euro, për 

ekspertizën e sigurisë dhe mbrojtje në punë në shumën prej 150.00 euro, për plotësimin e 

ekspertizës së sigurisë dhe mbrojtjes në punë në shumën prej 150.00 euro, dhe për 

pjesëmarrje në 5 (pesë) seanca gjyqësore shumën prej 945.00 euro.  

 

Mbi bazën e te dhënave si me lart u vendos si në dispozitiv të këtij aktgjykimi.    

 

GJYKATA THEMELORE E PRISHTINËS 

Departamenti i Përgjithshëm 

C.nr.3121/20 datë 04.05.2023 

   

                                                                                                                         Gjyqtari    

                                                                                                                    Përparim Zeka 

KESHILLË JURIDIKE:  

Kundër  këtij aktgjykimi është e lejuar ankesa, 

në afat prej 15 ditësh,  nga dita e  marrjes së te 

njëjtit, Gjykatës së Apelit te Kosovës në 

Prishtinë, përmes kësaj gjykate. 

                          


